
BO‘LAJAK BOSHLANG‘ICH 
SINF O‘QITUVCHISINING 
KASBIY TAYYORGARLIGI 

KOMPONENTLARI VA 
ULARNING VAZIFAVIY TAVSIFI

Shakarova Nilufar Zuvaydullayevna
Sharof Rashidov nomidagi Samarqand davlat universiteti

tayanch doktoranti
ORCID: 0009-0004-7716-5927
Annotatsiya: Maqolada bo‘lajak boshlang‘ich sinf o‘qituvchisining kasbiy tayyorgarligi tarkibiy jihatdan tadqiq etilgan. 
Kasbiy tayyorgarlikning pedagogik mohiyati mavjud ilmiy yondashuvlar asosida aniqlashtirilgan. Uning tarkibiy qismla-
rini belgilashda boshlang‘ich ta’lim o‘qituvchisining zamonaviy kasbiy vazifalari asos qilib olingan. Natijada motivatsion-
qadriyatli, kognitiv, faoliyatga oid, shaxsiy-kommunikativ, axborot-kommunikativ va refleksiv komponentlar ajratilgan. Har 
bir komponentning mazmuni va kasbiy faoliyatdagi funksiyasi tavsiflangan. Komponentlarning pedagogik vaziyatlarda 
o‘zaro bog‘liq holda namoyon bo‘lishi asoslangan. Mualliflik yondashuvi sifatida kasbiy tayyorgarlikning mazkur kompo-
nentlari boshlang‘ich sinf o‘qituvchisining kasbiy vazifalari bilan funksional jihatdan uyg‘unlashtirilgan. Tadqiqot natijalari 
bo‘lajak o‘qituvchilarning kasbiy tayyorgarligini mazmunan takomillashtirishga xizmat qiladi.

Kalit so‘zlar: bo‘lajak boshlang‘ich sinf o‘qituvchisi, kasbiy tayyorgarlik, kasbiy faoliyat, motivatsion-qadriyatli komponent, 
kognitiv komponent, faoliyatga oid komponent, shaxsiy-kommunikativ komponent, axborot-kommunikativ komponent, 
refleksiv komponent.
Abstract: The article examines the component structure of the professional readiness of prospective primary school 
teachers. The pedagogical essence of professional readiness is clarified through an analysis of relevant theoretical 
approaches. Contemporary professional tasks of primary school teachers are taken as the basis for determining its 
structure. Six components are identified: motivational-value, cognitive, activity-based, personal-communicative, infor-
mation-communicative, and reflective. The content and functional role of each component are described. Their interre-
lationship in solving pedagogical tasks is substantiated. The author’s approach consists in functionally correlating these 
components with the professional tasks of primary school teachers. The findings can contribute to improving the content 
of the professional preparation of prospective teachers.

Key words: future primary school teacher, professional readiness, professional activity, motivational-value component, 
cognitive component, activity-based component, personal-communicative component, information-communicative com-
ponent, reflective component.
Аннотация: В статье исследована компонентная структура профессиональной готовности будущего учителя 
начальных классов. На основе научных подходов уточнена педагогическая сущность профессиональной готов-
ности. При определении её структуры учитывались современные профессиональные задачи учителя начальной 
школы. Выделены мотивационно-ценностный, когнитивный, деятельностный, личностно-коммуникативный, 
информационно-коммуникативный и рефлексивный компоненты. Раскрыты содержание и функциональное 
назначение каждого компонента. Обоснована их взаимосвязь в процессе решения педагогических задач. Автор-
ский подход заключается в функциональном соотнесении компонентов профессиональной готовности с про-
фессиональными задачами учителя начальных классов. Полученные результаты могут быть использованы при 
совершенствовании профессиональной подготовки будущих педагогов.

Ключевые слова: будущий учитель начальных классов, профессиональная готовность, профессиональная дея-
тельность, мотивационно-ценностный компонент, когнитивный компонент, деятельностный компонент, личност-
но-коммуникативный компонент, информационно-коммуникативный компонент, рефлексивный компонент.

KIRISH
Bugungi kunda zamonaviy boshlang‘ich ta’limda o‘qituvchining kasbiy faoliyati faqat o‘quv fanlari 

mazmunini bilish va uni o‘quvchilarga yetkazish bilan chegaralanmaydi. Boshlang‘ich sinf o‘qituvchisi kichik 
maktab yoshidagi bolalarning individual xususiyatlarini aniqlashi, o‘quv jarayonini loyihalashi, turli pedagogik 
vaziyatlarda mustaqil qaror qabul qilishi, o‘quvchi va ota-onalar bilan samarali muloqot o‘rnatishi, raqamli 
hamda axborot resurslaridan pedagogik maqsadlarda foydalanishi va o‘z faoliyati natijalarini muntazam tahlil 

qilishi zarur. Raqamli texnologiyalarning o‘qituvchilarni tayyorlash jarayoniga kirib borishi ham kasbiy tayyor-
garlik mazmunining kengayishiga olib kelmoqda.

Zamonaviy tadqiqotlarda raqamli texnologiyalardan foydalanish bo‘lajak boshlang‘ich sinf o‘qituvchilari
ning kasbiy kompetentligini rivojlantirish bilan bevosita bog‘lanayotgani qayd etiladi. Bo‘lajak boshlang‘ich sinf 
o‘qituvchisini kasbiy faoliyatga tayyorlash jarayonida nazariy bilimlarni egallash bilan birga, ularni amaliy vazi-
yatlarda qo‘llash, samarali muloqot va hamkorlikni tashkil etish, axborot va raqamli vositalardan maqsadga 
muvofiq foydalanish hamda o‘z faoliyatini tahlil qilib, takomillashtirib borish qobiliyatlarini shakllantirish muhim 
hisoblanadi. Mazkur muammo pedagogning kasbiy tayyorgarligini bir-biridan ajratilgan bilim va ko‘nikmalar 
majmui sifatida emas, balki o‘zaro bog‘langan tarkibiy qismlardan tashkil topuvchi yaxlit pedagogik hodisa sifa-
tida o‘rganishni talab qiladi. Ayniqsa, boshlang‘ich ta’limning ko‘p funksiyali xususiyati bo‘lajak o‘qituvchining 
kasbiy tayyorgarligi tarkibini aynan uning kelajakdagi kasbiy vazifalaridan kelib chiqib aniqlashtirish zaruratini 
yuzaga keltiradi.

Tadqiqot obyekti – bo‘lajak boshlang‘ich sinf o‘qituvchilarini kasbiy faoliyatga tayyorlash jarayoni. Tadqiqot 
predmeti – bo‘lajak boshlang‘ich sinf o‘qituvchisining kasbiy tayyorgarligi komponentlarining mazmuni, funksi-
yalari va o‘zaro bog‘liqligi.

Tadqiqot maqsadi – bo‘lajak boshlang‘ich sinf o‘qituvchisining kasbiy tayyorgarligi tarkibiy komponent-
larini ilmiy-pedagogik jihatdan aniqlashtirish hamda ularning kasbiy faoliyatdagi funksional xususiyatlarini tav
siflash.

Mazkur maqsadga muvofiq pedagogning kasbiy tayyorgarligiga doir ilmiy yondashuvlarni qiyosiy o‘rganish, 
boshlang‘ich sinf o‘qituvchisining zamonaviy kasbiy vazifalari bilan bog‘liq tayyorgarlik xususiyatlarini aniqlash, 
kasbiy tayyorgarlikning tarkibiy komponentlarini tasniflash, ularning mazmuni, funksiyasi va kasbiy faoliyatda 
namoyon bo‘lish xususiyatlarini asoslash tadqiqot vazifalari sifatida belgilandi.

MAVZUGA OID ADABIYOTLAR SHARHI
Pedagogning kasbiy tayyorgarligi masalasi pedagogika va kasbiy ta’lim nazariyasida turli ilmiy nuqtayi 

nazarlardan tadqiq qilingan.
N.V. Kuzmina pedagogik faoliyatni gnostik, loyihalash, konstruktiv, tashkilotchilik va kommunikativ funk-

siyalar birligi asosida tavsiflaydi [1]. Uning yondashuvi pedagog mehnatini alohida harakatlar yig‘indisi sifatida 
emas, balki o‘zaro bog‘liq funksiyalar tizimi sifatida o‘rganish imkonini beradi.

V.A. Slastenin, I.F. Isayev va E.N. Shiyanov pedagog tayyorgarligini yoritishda kasbiy bilim va amaliy 
faoliyat bilan bir qatorda, shaxsning pedagogik yo‘nalganligi va kasbiy pozitsiyasiga alohida ahamiyat beradi [2]. 
Ularning yondashuvida o‘qituvchining tayyorligi bilimni o‘zlashtirishdan kengroq mazmunga ega bo‘lib, peda-
gogik faoliyatni ongli amalga oshirish imkoniyati bilan bog‘lanadi.

A.K. Markova kasbiy yetuklikni bilimlar, kasbiy faoliyat, kasbiy pozitsiya va individual-psixologik xususi-
yatlarning o‘zaro munosabati asosida tushuntiradi [3]. Bu qarash kasbiy tayyorgarlikni faqat kognitiv mezonlar 
orqali baholashning cheklanganligini ko‘rsatadi.

L.S. Shulman o‘qituvchi bilimining o‘ziga xosligini pedagogik mazmuniy bilim konsepsiyasi orqali ochib 
beradi [4]. Ushbu yondashuvga ko‘ra, predmet mazmunini bilishning o‘zi samarali pedagogik faoliyat uchun 
yetarli bo‘lmay, o‘qituvchi bilimni o‘quvchi uchun o‘zlashtiriladigan shaklga pedagogik jihatdan transformat-
siya qila olishi lozim. Shulmanning yondashuvi tushunish, pedagogik mulohaza, transformatsiya va refleksiyani 
o‘qituvchi faoliyatining muhim jarayonlari sifatida birlashtiradi.

So‘nggi xorijiy tadqiqotlarda ham o‘qituvchining kasbiy tayyorligini komponentli tuzilma asosida o‘rganish 
davom etmoqda. Jumladan, A. Muratkyzy, T. Slambekova, E. Sultanova va N. Tercan kasbiy tayyorgarlikni 
kognitiv, faoliyat-amaliy, kommunikativ hamda refleksiv-qadriyatli komponentlar orqali o‘rganib, ularning o‘zaro 
bog‘liqligini ta’kidlaydilar [5]. Mazkur yondashuv kasbiy tayyorgarlikni faqat bilim va amaliy ko‘nikmalar bilan 
cheklamasdan, muloqot, qadriyat va refleksiya bilan bog‘liq jihatlarni ham hisobga olish zarurligini ko‘rsatadi.

Boshlang‘ich sinf o‘qituvchilarini raqamli texnologiyalar vositasida tayyorlashga bag‘ishlangan tadqiqotda 
M. Shvardak, M. Ostrovska, N. Bryzhak, A. Predyk va L. Moskovchuk raqamli vositalardan foydalanish bo‘lajak 
boshlang‘ich sinf o‘qituvchilarining kasbiy kompetentligini rivojlantirishga ijobiy ta’sir ko‘rsatishini empirik 
jihatdan aniqlaganlar [6]. Tadqiqot natijalarida tajriba guruhida kasbiy kompetentlik ko‘rsatkichlarining nazorat 
guruhiga nisbatan yuqoriroq o‘sishi kuzatilgan.

Mahalliy tadqiqotlarda ham boshlang‘ich sinf o‘qituvchilarining kasbiy kompetentligini rivojlantirishda 
xalqaro tajriba, raqamli savodxonlik, pedagogik innovatsiyalar va zamonaviy texnologiyalarning o‘rni o‘rganil
moqda. Xususan, M. Dehqonboyev Finlyandiya, Singapur, Yaponiya, Janubiy Koreya va Buyuk Britaniya tajri
basini tahlil qilib, o‘qituvchilarning kasbiy rivojlanishida raqamli savodxonlik, zamonaviy pedagogik texnologi-
yalar va innovatsion yondashuvlarning ahamiyatini yoritgan [7].

Shuningdek, Y. Qipchaqova bo‘lajak boshlang‘ich sinf o‘qituvchilarining kasbiy tayyorgarligida metodik, 
raqamli va refleksiv kompetensiyalarni rivojlantirish zarurligini ta’kidlaydi hamda zamonaviy raqamli ta’lim 
muhiti va kompetensiyaviy yondashuv o‘qituvchi tayyorlash mazmuniga yangi talablarni yuzaga keltirayotganini 
qayd etadi [8].

Yuqoridagi tadqiqotlar tahlili kasbiy tayyorgarlikning bilim, amaliy faoliyat, muloqot, raqamli vositalardan 
foydalanish, kasbiy qadriyatlar va refleksiya bilan bog‘liq jihatlari turli tadqiqotlarda alohida yoki o‘zaro bog‘liq 
holda o‘rganilganini ko‘rsatadi. Biroq bo‘lajak boshlang‘ich sinf o‘qituvchisining kasbiy faoliyatiga xos vazifalardan 
kelib chiqib, ushbu jihatlarni yagona tasnif asosida ajratish va har birining funksional vazifasini aniqlashtirish 
zarurati mavjud. Shu asosda mazkur tadqiqotda kasbiy tayyorgarlik motivatsion-qadriyatli, kognitiv, faoliyatga 
oid, shaxsiy-kommunikativ, axborot-kommunikativ va refleksiv komponentlar asosida tavsiflanadi.

TADQIQOT METODOLOGIYASI
Ushbu tadqiqotda bo‘lajak boshlang‘ich sinf o‘qituvchisining kasbiy tayyorgarligi tarkibini aniqlash va 

uning asosiy komponentlarini funksional jihatdan tavsiflash maqsad qilinganligi sababli, tadqiqot nazariy-tah-
liliy yo‘nalishda olib borildi. Tadqiqot jarayonida ilmiy adabiyotlarni tahlil qilish, qiyosiy tahlil, umumlashtirish, 
tizimlashtirish va tasniflash metodlaridan foydalanildi. Dastlab pedagogning kasbiy tayyorgarligi va kasbiy faoli-
yatiga oid ilmiy qarashlar o‘rganildi. N.V. Kuzmina, V.A. Slastenin, I.F. Isaev, E.N. Shiyanov va A.K. Marko-
vaning pedagog kasbiy faoliyatiga oid yondashuvlari tahlil qilinib, ularda kasbiy bilim, amaliy faoliyat, kasbiy 
yo‘nalganlik, muloqot va shaxsiy sifatlarning tutgan o‘rni aniqlandi. Shuningdek, L.S. Shulmanning pedagogik 
mazmuniy bilimga oid qarashlaridan foydalanildi. 

Qiyosiy tahlil orqali an’anaviy ilmiy qarashlar zamonaviy tadqiqotlar bilan solishtirildi. Xususan, M. Shvardak 
va hammualliflarning bo‘lajak boshlang‘ich sinf o‘qituvchilarini tayyorlashda raqamli texnologiyalarning o‘rniga 
bag‘ishlangan tadqiqoti, M. Dehqonboyev va Y. Qipchaqovaning kasbiy kompetentlikka oid ishlari hamda 
A.  Muratkyzy va hammualliflarning kasbiy tayyorgarlik komponentlariga doir yondashuvlari tahlil qilindi. Bu 
orqali zamonaviy boshlang‘ich sinf o‘qituvchisining kasbiy faoliyatida bilim va amaliy ko‘nikmalar bilan bir 
qatorda, motivatsiya, muloqot, raqamli vositalardan foydalanish va refleksiyaning ham muhim ahamiyatga ega 
ekanligi aniqlandi.

To‘plangan ma’lumotlar tizimlashtirish va tasniflash asosida umumlashtirilib, bo‘lajak boshlang‘ich sinf 
o‘qituvchisining kasbiy tayyorgarligi motivatsion-qadriyatli, kognitiv, faoliyatga oid, shaxsiy-kommunikativ, 
axborot-kommunikativ va refleksiv komponentlar bo‘yicha tavsiflandi. Har bir komponent uning mazmuni, 
kasbiy faoliyatda namoyon bo‘lishi va kutiladigan kasbiy natijasi asosida tahlil qilindi. Mazkur yondashuv kasbiy 
tayyorgarlikning tarkibiy qismlarini alohida sanab o‘tish bilan cheklanmay, ularning bo‘lajak boshlang‘ich sinf 
o‘qituvchisi faoliyatida bajaradigan vazifalarini aniqlashtirish imkonini berdi.

TAHLIL VA NATIJALAR
Ilmiy manbalarni tahlil qilish natijasida bo‘lajak boshlang‘ich sinf o‘qituvchisining kasbiy tayyorgarligi faqat 

pedagogik va metodik bilimlarni egallash bilan cheklanmasligi aniqlandi. Boshlang‘ich sinf o‘qituvchisi o‘quv 
jarayonini rejalashtirishi, o‘quvchilar bilan samarali muloqot qilishi, turli pedagogik vaziyatlarda mustaqil qaror 
qabul qilishi, axborot va raqamli vositalardan foydalanishi hamda o‘z faoliyatini tahlil qilib borishi talab etiladi. 
Olimlarning ishlarini o‘rganish orqali olib borilgan tahlil va umumlashtirish natijasida bo‘lajak boshlang‘ich sinf 
o‘qituvchisining kasbiy tayyorgarligi tarkibida motivatsion-qadriyatli,  kognitiv,  faoliyatga oid,  shaxsiy-kommu-
nikativ, axborot-kommunikativ va refleksiv komponentlar (1-jadval) ajratildi.

1-jadval: Bo‘lajak boshlang‘ich sinf o‘qituvchisining kasbiy tayyorgarligi komponentlarining funksional tavsifi

Komponent Asosiy mazmuni Kasbiy faoliyatda namoyon 
bo‘lishi Kutiladigan kasbiy natija

Motivatsion-qadriyatli
Kasbga qiziqish, mas’uliyat, 
pedagogik qadriyatlar, o‘zini 
rivojlantirishga intilish

O‘qituvchilik faoliyatiga ongli 
munosabat, bolalar bilan 
ishlashga tayyorlik

Kasbiy faoliyatga barqaror 
motivatsiya

Kognitiv
Pedagogik, psixologik, 
metodik va fanlarga oid 
bilimlar

O‘quv mazmunini 
tushuntirish, metod va 
vositalarni asosli tanlash

Kasbiy vazifalarni bilim 
asosida hal qilish

Faoliyatga oid Nazariy bilimlarni pedagogik 
amaliyotda qo‘llash

Darsni rejalashtirish va 
tashkil etish, pedagogik 
vaziyatlarni hal qilish

Samarali pedagogik 
faoliyatni amalga oshirish

Shaxsiy-kommunikativ Muloqot, hamkorlik, tinglash, 
fikrni aniq ifodalash

O‘quvchi, ota-ona va 
hamkasblar bilan samarali 
munosabat o‘rnatish

Pedagogik hamkorlikni 
ta’minlash

Axborot-kommunikativ
Axborotni izlash, tanlash 
va qayta ishlash, raqamli 
vositalardan foydalanish

Raqamli ta’lim resurslari va 
axborotlardan pedagogik 
maqsadda foydalanish

Axborot va raqamli 
vositalardan samarali 
foydalanish

Refleksiv O‘z faoliyatini tahlil qilish va 
baholash

Dars natijalarini tahlil qilish, 
kamchiliklarni aniqlash va 
faoliyatni takomillashtirish

Kasbiy faoliyatni muntazam 
takomillashtirish

Izoh: Berilgan 1-jadvalni N.V. Kuzmina [1], V.A. Slastenin, I.F. Isaev, E.N. Shiyanov [2], A.K. Markova [3], L.S. Shulman [4], 
A. Muratkyzy [5], M. Shvardak va boshq. [6], M. Dehqonboyev [7], Y. Qipchaqova [8] va boshqa ilmiy qarashlarni tahlil qilish 
va umumlashtirish asosida shakllantirdik.

Motivatsion-qadriyatli komponent bo‘lajak o‘qituvchining tanlagan kasbiga munosabatini ifodalaydi. Bosh-
lang‘ich sinf o‘qituvchisi faoliyati kichik yoshdagi o‘quvchilar bilan muntazam ishlash, ularning rivojlanishi uchun 
mas’uliyatni his qilish va pedagogik vazifalarni sidqidildan bajarishni talab qiladi. Shu sababli kasbga qiziqish, 
pedagogik qadriyatlarni qabul qilish va o‘z ustida ishlashga intilish kasbiy tayyorgarlikning muhim tarkibiy qismi 
hisoblanadi. Kognitiv komponent bo‘lajak o‘qituvchining pedagogik, psixologik, metodik va fanlarga oid bilimla-
rini qamrab oladi. Bunda talabaning ma’lumotni bilishi bilan birga, uni boshlang‘ich sinf o‘quvchisining yoshi va 
individual xususiyatlariga mos shaklda tushuntira olishi muhim.

L.S. Shulmanning pedagogik mazmuniy bilim haqidagi qarashlari ham o‘qituvchining fan mazmunini o‘quv
chi uchun tushunarli shaklga keltira olishiga alohida ahamiyat beradi. Faoliyatga oid komponent egallangan 
bilimlarni amaliy pedagogik faoliyatda qo‘llash bilan bog‘liq. U dars maqsadini belgilash, mashg‘ulotni rejalash
tirish, metod va vositalarni tanlash, o‘quvchilar faoliyatini tashkil qilish, ta’lim natijalarini baholash va yuzaga 
kelgan pedagogik vaziyatlarga mos qaror qabul qilishda namoyon bo‘ladi. Demak, bu komponent bilimni amaliy 
pedagogik harakatga aylantirish vazifasini bajaradi.

Shaxsiy-kommunikativ komponent boshlang‘ich sinf o‘qituvchisining o‘quvchilar, ota-onalar, hamkasblar va 
ta’lim muassasasining boshqa ishtirokchilari bilan muloqot va hamkorlik qilishiga xizmat qiladi. O‘qituvchining 
fikrini tushunarli bayon etishi, suhbatdoshini tinglashi, pedagogik vaziyatlarda o‘zaro kelishuvga erishishi va 
jamoada ishlay olishi kasbiy faoliyat samaradorligiga bevosita ta’sir qiladi. Axborot-kommunikativ kompo-
nent zamonaviy ta’lim sharoitida axborot bilan ishlash va raqamli vositalardan pedagogik maqsadlarda foyda-
lanishni ifodalaydi. U kerakli axborotni izlash, uning ishonchliligini baholash, qayta ishlash va ta’lim jarayoniga 
moslashtirishni o‘z ichiga oladi.

Refleksiv komponent  bo‘lajak o‘qituvchining o‘z pedagogik faoliyatini tahlil qilishi, erishilgan natijalarni 
baholashi va mavjud kamchiliklarni aniqlab, keyingi faoliyatini takomillashtirishini anglatadi. Masalan, darsdan 
keyin qo‘llangan metodning samaradorligini tahlil qilish, o‘quvchilarning qaysi mavzuni o‘zlashtirishda qiy
nalganini aniqlash va keyingi dars uchun tegishli o‘zgartirishlar kiritish refleksiv faoliyatning amaliy ko‘rinishi 
hisoblanadi.

Amalga oshirilgan tahlillar shuni ko‘rsatadiki, mazkur komponentlar kasbiy faoliyatda alohida holda 
namoyon bo‘lmaydi. Masalan, darsni tashkil etishda o‘qituvchiga fan va metodikaga oid bilimlar, ularni amalda 
qo‘llash ko‘nikmasi, o‘quvchilar bilan muloqot, zarur axborot va raqamli vositalardan foydalanish hamda dars 
natijasini tahlil qilish bir vaqtning o‘zida zarur bo‘lishi mumkin. Shu jihatdan, komponentlarning o‘zaro bog‘liqligi 
bo‘lajak boshlang‘ich sinf o‘qituvchisining kasbiy tayyorgarligini yaxlit mazmunda tushunish imkonini beradi.

XULOSA
Tadqiqotimiz davomida o‘tkazilgan nazariy tahlil bo‘lajak boshlang‘ich sinf o‘qituvchisining kasbiy tayyor-

garligi ko‘p tarkibli xususiyatga ega ekanligini ko‘rsatadi. Kasbiy tayyorgarlikni faqat nazariy bilim yoki metodik 
ko‘nikmalar bilan cheklash zamonaviy boshlang‘ich ta’lim talablarini to‘liq qamrab olmaydi. Chunki o‘qituv-
chining kasbiy faoliyatida bilim, amaliy harakat, kasbiy motivatsiya, muloqot, axborot bilan ishlash va o‘z faoli-
yatini tahlil qilish bir-biri bilan uzviy bog‘liq.

Ilmiy manbalarni qiyosiy tahlil qilish va umumlashtirish asosida bo‘lajak boshlang‘ich sinf o‘qituvchisining 
kasbiy tayyorgarligi tarkibida  motivatsion-qadriyatli, kognitiv, faoliyatga oid, shaxsiy-kommunikativ, axborot-
kommunikativ va refleksiv komponentlar ajratildi. Har bir komponentning mazmuni, kasbiy faoliyatda namoyon 
bo‘lishi va kutiladigan natijasi aniqlashtirildi. 

Tadqiqot natijalaridan kelib chiqib, bo‘lajak boshlang‘ich sinf o‘qituvchilarini tayyorlashda nazariy bilimlarni 
amaliy pedagogik vaziyatlar bilan bog‘lash, muammoli va vaziyatli topshiriqlardan foydalanish, talabalarni 

o‘quvchi, ota-ona va hamkasblar bilan muloqotga tayyorlash, raqamli ta’lim vositalaridan pedagogik maqsadda 
foydalanish ko‘nikmalarini rivojlantirish hamda dars va pedagogik amaliyot natijalarini tahlil qilishga qaratilgan 
refleksiv topshiriqlarni muntazam qo‘llash maqsadga muvofiq.

Shuningdek, aniqlangan komponentlardan bo‘lajak boshlang‘ich sinf o‘qituvchilarining kasbiy tayyor-
garligini rivojlantirish mazmunini belgilash, amaliy mashg‘ulotlar va pedagogik amaliyot topshiriqlarini ishlab 
chiqish hamda keyingi tadqiqotlarda ularning mezon, ko‘rsatkich va indikatorlarini aniqlash uchun nazariy asos 
sifatida foydalanish mumkin.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

